
   Сăваплă çыннăмăр, Авраамий,

Асаплă вилĕмӳ çинчен

Ăш пиллĕн юрă çавăрам-и? —

Ан кай чăвашăн асĕнчен!



Тăван пăлхар-чăвашăн юнĕ

Çӳренĕ тет иккен санра.

Хăвна парне пекех эс кӳнĕ,

Хăвах суйланă çĕн Турра.



Салам сунмарĕ-мĕн исламçă

Ют йăлана ырлакана.

Эс пултăн тӳрлĕхлĕ усламçă —

Улталаманччĕ-ха çынна.



«Чармасть пире Çӳлти Аттемĕр:

Пĕрне-пĕри сума суса

Чунтан ĕненĕр тет, атьсемĕр,

Мăхамета е Христуса.



Салам сунса тăран исламăр

Хушмасть тивме хăй тăхăмне.

Эй, чарăнсамăр, чысласамăр

Çӳлти Аттемĕр сăмахне!



Тискерлĕхрен тухать тискерлĕх,

Ыр кăмăл кӳрĕ юрату.

Тискерлĕх вăл — инкек-синкерлĕх?

Пурнаймăн кӳршĕпе тату».



Çапла каланă эс, Авраамий,

Тупасшăн пулнă килĕшӳ.

Анчах Пăлхар хулин урамĕ

Пуçланă чăрсăр кĕрлешӳ.



Урасăр-алăсăр юлсан та

Эс пăрахмарăн Христуса.

Пуçна та касрĕç — сăваплантăн,

Кирек кама та чыс туса.

  